ՏԵՂԵԿԱՆՔ
Մորեխ վնասատուների զարգացման կանխարգելմանն ուղղված ԱՊՀ մասնակից պետությունների համագործակցության մասին համաձայնագրի կնքման նպատակահարմարության վերաբերյալ

Մորեխ վնասատուների զարգացման կանխարգելմանն ուղղված ԱՊՀ մասնակից պետությունների համագործակցության մասին համաձայնագրի (այսուհետ՝ Համաձայնագիր) նախագծի մշակումը բխում է ԱՊՀ շրջանակներում տարածաշրջանային և մերձսահմանային համագործակցության զարգացման համատեքստում գյուղատնտեսական մշակաբույսերի, արոտավայրերի և խոտհարքների անվտանգության ապահովման անհրաժեշտությունից:
Համաձայնագիրը նպատակաուղղված է մորեխների բուսասանիտարական մոնիթորինգի և բույսերի պաշտպանության օրենսդրական դաշտի բարելավմանը, ազգային մոնիթորինգի ծրագրերի թվայնացմանը, մորեխների բուսասանիտարական մոնիթորինգի և բույսերի պաշտպանության վերաբերյալ տվյալների փոխանակմանը և վնասատուների բռնկման դեպքում մասնակից պետությունների միջև արագ իրազեկման համակարգերի ներդրմանը։ 
Համաձայնագրի հիմնական նպատակը բույսերի առավել վտանգավոր վնասատու հանդիսացող մորեխների կողմից հասցվող վնասի չափի և ռիսկերի նվազեցումն է և մասնակից պետությունների միջև համագործակցության արդյունավետության բարձրացումը։ Համաձայնագիրը նաև նպատակ ունի ընդլայնելու նշված ոլորտում ԱՊՀ մասնակից պետությունների կազմակերպությունների տեղեկատվական համակարգը, իրականացնել ազգային կանխատեսումներ, կադրերի պատրաստման և մասնագիտական վերապատրաստման ուղղությամբ աշխատանքներ։

Համաձայնագրի հիմնական խնդիրներն են՝
· կանխարգելել ԱՊՀ մասնակից պետությունների տարածքներում առավել վտանգավոր վնասատու հանդիսացող մորեխների զանգվածային տարածումը, 
· նվազեցնել գյուղատնտեսական մշակաբույսերի բերքին հասցվող վնասը,
· ապահովել իրավապայմանագրային հենք բույսերի մոնիթորինգի և պայքարի աշխատանքների ուղղությամբ համաձայնեցված համատեղ գործողությունների համար, 
· մշակել և կիրառել բուսասանիտարական մոնիթորինգի իրականացման համատեղ մեթոդներ և իրազեկման համակարգեր:

Համաձայնագրի իրավակարգավորումը կրում է բույսերի պաշտպանության ոլորտում օրենսդրական կարգավորման, օրենսդրական բացերի լրացման և արդիականացման բնույթ, հանրապետությունում բուսասանիտարական կայուն վիճակի ապահովման և պահպանման նպատակով ծրագրի շարունակական և մշտական իրականացման բնույթ։ 
Հաշվի առնելով բույսերի առողջությանն ու շրջակա միջավայրի պաշտպանությանն ուղղված միջազգայնորեն ճանաչված սկզբունքները և պահանջները բուսական ծագման մթերքների ներմուծման և արտահանման տեսանկյունից՝ օր օրի ավելանում է բուսասանիտարական ուսումնասիրության և բույսերի պաշտպանության միջոցառումների իրականացման, ինչպես նաև ԱՊՀ մասնակից պետություններին վնասատուների զանգվածային տարածման իրազեկման կարևորությունը։
Համաձայնագրի կնքմամբ կապահովվի բույսերի առավել վտանգավոր վնասատու հանդիսացող մորեխների կողմից գյուղատնտեսական մշակաբույսերին հասցվող վնասի կանխատեսման նոր համակարգերի ներդրումը, ոլորտում օրենսդրական կարգավորումների իրականացումը, ԱՊՀ երկրներում մորեխների բռնկումների դեպքում ժամանակին իրազեկումը և կանխարգելիչ ու նախապատրաստական աշխատանքների ժամանակին իրականացումը, փորձի փոխանակումը պայքարի աշխատանքներն իրականացնելիս, ինչպես նաև գյուղատնտեսական մշակաբույսերից առողջ, անկորուստ ու որակով բերքի ստացումը։
Համաձայնագրի ընդունումը կարող է առաջացնել լրացուցիչ միջոցների ներգրավման անհրաժեշտություն (միջսահմանային հետազոտություններ, փորձի փոխանակում, վերապատրաստման դասընթացներ), քանի որ Համաձայնագրի հոդված 14-ի համաձայն ԱՊՀ մասնակից պետություններն իրենք են հոգում Համաձայնագրի կատարման ընթացքում առաջացած ծախսերը։
Համաձայնագրի ստորագրումը պայմանավորված է Անկախ պետությունների համագործակցության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ Հայաստանը շարունակելու է ակտիվ մասնակցել ԱՊՀ շրջանակներում համագործակցությանը և կազմակերպությունում ընթացող գործընթացներին։ Շարունակվելու է կարևորվել նաև ԱՊՀ երկրների հետ երկկողմ հարաբերությունների զարգացումը։
	Ելնելով վերոգրյալից` Էկոնոմիկայի նախարարությունը նպատակահարմար է գտնում նշված Համաձայնագրի ստորագրումը Հայաստանի Հանրապետության անունից:

